
Tillaga borgarfulltrúa Flokks fólksins um að skólasálfræðingar hafi aðsetur í skólum og 
heyri undir skólastjórnendur 
 
Flokkur fólksins leggur til að sálfræðingar skólaþjónustu hafi aðsetur í þeim skólum sem þeir 
sinna. Einnig er lagt til að skólasálfræðingar heyri undir skólastjórnendur sem ákvarði í samráði 
við nemendaverndarráð verkefnalista sálfræðings án miðlægra afskipta. Fjarlægð 
skólasálfræðinga frá skólunum dregur úr skilvirkni. Biðlisti til skólasálfræðinga er í sögulegu 
hámarki. Nú í janúar 2021 bíða 837 börn ýmist eftir fyrstu eða frekari þjónustu. Barn bíður 
mánuðum saman eftir að hitta skólasálfræðing og foreldrar hafa upp til hópa ekki hugmynd um 
hver sálfræðingur skólans er. Með því að færa aðsetur sálfræðinga til skólanna væru þeir í 
daglegri tengingu við börnin og kennara og yrðu hluti af skólasamfélaginu. Skilvirkni yrði meiri 
og þjónusta við börnin betri. Þverfaglegt samstarf sálfræðinga á þjónustumiðstöð gæti haldið 
áfram engu að síður, nú t.a.m. einnig í gegnum fjarfundarbúnað. Lagt er jafnframt til að 
yfirboðarar skólasálfræðinga verði skólastjórnendur en ekki þjónustumiðstöðvar. Enda þótt 
nemendaverndarráð hafi áhrif á verkefnalista sálfræðingsins, er nærtækast að skólastjórnendur 
og nemendaverndarráð stýri beiðnum til skólasálfræðingsins. Fram hefur komið hjá einstaka 
skólastjórnendum að þeir upplifi að þeir fái litlu ráðið um forgang mála til sálfræðings, jafnvel 
í brýnum málum.  
 
Greinargerð: 
 
Fulltrúi Flokks fólksins lagði fram í upphafi kjörtímabils tillögu um að aðsetur skólasálfræðinga 
færðist út í skólana og hefur margrætt þetta allar götur síðan. Umræðan hefur engu skilað. 
Skólasálfræðingar koma ekki oftar út í skólanna til að vera hluti af skólasamfélaginu. Nær öll 
snerting skóla við skólasálfræðinga er í gegnum þjónustumiðstöðina. 
 
Skólasálfræðingarnir þurfa að komast í mun betri tengsl við börnin bæði í tíma og rúmi og 
einnig þurfa samskipti þeirra og tengsl við skólastjórnendur og skólasamfélagið að verða 
nánara. Allt of langt er á milli skólastjórnenda og kennara og skólasálfræðinga. Alls konar 
flækjustig er í gangi. Ef skólastjóri er sem dæmi ósáttur, kvartar hann við sinn yfirmann sem 
ræðir við yfirmann skólasálfræðings o.s.frv. Þetta skapar óþarfa hindrun og lengir 
samskiptaleiðir sem bitnar fyrst og síðast á börnunum. Með því að fá skólasálfræðingana inn á 
gólf er flestum svona hindrunum rutt í burt. Sáfræðiþjónusta skóla getur aldrei verið 
almennilega með puttann á púlsinum á meðan fyrirkomulagið er með þessum hætti. 
 
Börnin og foreldrar þekkja ekki skólasálfræðinginn. Dæmi eru um að foreldrar og börn hafi 
aldrei séð skólasálfræðinginn. Dæmi er einnig um að foreldrar vissu ekki að sálfræðingar væru 
í leik- og grunnskólum borgarinnar. Til að sinna verkefnum koma þeir í flugumynd og ná þar 
af leiðandi ekki að vera sýnilegir börnum og foreldrum. Halda mætti allt eins að það væri 
markmið skóla- og frístundasviðs og þjónustumiðstöðva að fela skólasálfræðinga, kannski til 
að hlífa þeim við frekara áreiti sem er sannarlega mikið í ljósi þess að 800 börn eru á biðlista. 
Ef upp koma brýn mál þar sem óskað er eftir því að skólasálfræðingur sitji fundi með foreldrum 
með skömmum fyrirvara er það oft einfaldlega ekki hægt.  
 
Í þessari tillögu leggur fulltrúi Flokks fólksins jafnframt til að skólinn sjálfur (skólastjórnendur 
og nemendaverndarráð) haldi utan um verkefnalistann og stýri alfarið röðun tilvísana. 
Framkvæmdin nú er þannig að umsjónarkennari/foreldra vísa máli barns til 
nemendaverndarráða telji þeir að barn þurfi sérstaka aðstoð vegna fötlunar, sjúkdóms eða 
námslegra, félagslegra eða tilfinningalegra erfiðleika. Það er því nærtækast að 
nemendaverndarráð stýri sjálft beiðnum til sálfræðinga eða annars fagfólks sem sinnir 
viðkomandi skóla en ekki utanaðkomandi aðili. 
 



Lang eðlilegasta fyrirkomulagið er að skólarnir forgangsraði sjálfir málum sínum til fagaðila 
skólanna frekar en það sé gert á þjónustumiðstöðvum eða miðlægt. Enginn þekkir betur barnið, 
líðan þess og atferli en foreldrar og kennarar, sem og starfsfólk skólans. Skóli á ekki að þurfa 
að eiga það við einhverja utan skólans ef barn þarf að komast strax til skólasálfræðings. Miðlægt 
vald getur aldrei áttað sig eins vel á þróun mála barns en skólinn sjálfur sem er í beinu og 
milliliðalausu sambandi við foreldra. 
 
Fjölga þarf sálfræðingum í skólum 
 
Til að taka á biðlistavandanum fyrir alvöru þarf stöðugildum sálfræðinga skóla að fjölga. 
Öðruvísi verður ekki tekið á mörg hundruð barna biðlista. Tilvísunum hefur fjölgað með 
tilkomu COVID-19. Tillaga Flokks fólksins um að fjölga stöðugildum skólasálfræðinga um 
þrjú og einnig talmeinafræðinga um tvö, var aftur felld í desember s.l. Fyrir skóla með meira 
en 400 nemendur er þörf fyrir allt að 100% sálfræðingi.  
 
Hlutverk skólasálfræðinga er fjölþætt þótt þeir stundi ekki hefðbundna meðferð. Þeir annast 
skimanir og greiningar sem kennari, skólasálfræðingur og foreldrar telja nauðsynlegt að 
framkvæma til að geta tekið upplýsta ákvörðun um hvaða og hvernig náms- og félagslegt úrræði 
barnið þarf í hverju tilviki. Önnur verkefni, ekki síður mikilvæg sem þeim ber að sinna, er 
stuðningur og ráðgjöf til barna, kennara og foreldra auk fræðslu eftir ósk skólans. Í núverandi 
fyrirkomulagi virðist sem skólasálfræðingar sinni aðeins greiningarþættinum. Börnum er vísað 
annað í viðtöl og þá tekur aftur við bið. Hluti af starfi skólasálfræðings á að vera að sinna 
viðtölum bæði fyrir og eftir greiningar í þeim tilfellum sem greininga er þörf. Það eru engin 
meðferðarúrræði eins og t.d. viðtöl af hálfu þjónustumiðstöðvar, eingöngu skilafundur eftir 
greiningar. 
 
Fulltrúi Flokks fólksins lagði fram tillögu árið 2019 um að skólasálfræðingar í skólum færist 
undir skóla- og frístundasvið til að komast í betri tengingu við skólasamfélagið, börnin og 
kennarana. Eðlilegast væri því að skólasálfræðingar skólanna heyrðu undir undir skóla- og 
frístundaráð en ekki velferðarráð/svið sem hún er í dag. Með því að skólasálfræðingar heyri 
undir skóla- og frístundaráð/svið yrði hlutverk skólaþjónustu gagnvart skólum og starfsfólki 
þeirra eflt enda stuðningur við börn og ungmenni í skólastarfi og allt utan um hald þá undir 
sama þaki ef svo má segja. Tillagan var felld. 
 
Meirihlutinn í borgarstjórn, velferðarráði og skóla- og frístundaráði hunsar ákall 
skólastjórnenda sem kom skýrt fram í skýrslu innri endurskoðunar sem kom út í júlí 2019. Þar 
segir að skólastjórnendur upp til hópa vilja að sálfræðingar komi meira inn í skólanna til að 
styrkja formlegar stoðir og innviði skólakerfisins til að hægt sé að sinna börnum og kennurum 
betur og ekki síst til að eiga betri möguleika á að stytta biðlista. Nærvera þeirra myndi létta 
álagi á kennara. Í raun má segja að það sé engin haldbær rök fyrir því að skólaþjónusta tilheyri 
ekki því sviði sem rekur skólanna. 
 
Nokkrir hagnýtir þættir 
 
Pláss: 
Í einhverjum skólum þar sem húsnæði er sprungið gæti reynst erfitt að finna 
skólasálfræðingnum aðstöðu. En það er vandamál sem vel er hægt að leysa ef allir leggjast á 
eitt. Skólasálfræðingur þarf stól og borð og dæmi eru um að sálfræðingur noti aðstöðu 
hjúkrunarfræðings þegar hann er ekki í skólanum. 
 
Samstarf við heilsugæslu: 
Sálfræðingar eru vissulega á heilsugæslustöðvum en þar er margra mánaða bið. Í flestum 
skólum eru því miður mjög takmörkuð samskipti við heilsugæsluna þrátt fyrir að 
hjúkrunarfræðingur af heilsugæslustöð sé um leið skólahjúkrunarfræðingur. 
 
Í fjölmörgum tilfellum hafa börn sem nauðsynlega hafa þurft sálfræðiþjónustu, eða greiningu 
sem aðeins sálfræðingar mega framkvæma, ekki fengið slíka þjónustu á grunnskólaárum sínum. 
Foreldrar sem gefist hafa upp á að fá aðstoð fyrir barn sitt hjá skólasálfræðingi hafa stundum 



þurft að kaupa sálfræðiþjónustu, þar með talda greiningu frá sálfræðingi úti í bæ. Eins og skilja 
má eiga ekki allir foreldrar þess kost að fjármagna slíkt, og því sitja börnin ekki við sama borð 
hvað kemur að tækifærum til að fá þá þjónustu sem þau þarfnast.  
 
Vandinn er þess utan mismikill eftir hverfum sem þýðir að það fer eftir því í hvaða hverfi þú 
býrð hvort barnið þitt komist til skólasálfræðings eftir mánuð eða eftir eitt ár. Með þessu er 
verið að mismuna börnum eftir því hvar þau búa. Er komið að því að foreldrar þurfi að huga að 
hvort þessi þjónusta sé til staðar fyrir barnið þeirra þegar ákveða skal hvar í borginni fjölskyldan 
vill búa? Aðgengi að sálfræðiþjónusta barna á hvorki að vera háð efnahag eða búsetu. 


